
БОЛАШАҚ   ПЕДАГОГТАРДЫҢ КӘСІБИ ҚҰЗЫРЕТТІЛІГІН ҚАЛЫПТАСТЫРУ

Құзыр латынның «competentis» – бейім сөзінен пайда болған, қандай да бір қажетті оқыту үдерісінде қалыптасатын білім, білік, дағдылар жиынтығы, сонымен қатар, қандай да бір іс-әрекетті  жеке тұлғаның орындай алу қабілеттілігі. Ал, кәсіби құзіреттілік – жеке тұлғаның кәсіби іс – әрекетті өз бетімен арттыруға бағытталған теориялық және тәжірибелік әзірлігі мен бәсекелестік қабілеттілігінің үндестігі. Қазіргі әлеуметтік – экономикалық өзгерістер жағдайында біздің қоғамымызда өздігінше шешім қабылдай алатын және оны жүзеге асыра алатын әлеуметтік белсенді, шығармашыл жеке тұлғаға сұраныс күшейе түсуде. Осыған орай, әр тұлғаның кәсіби құзіреттілігін қалыптастырудың маңыздылығы да арта түседі (1).
Білім мен ақпарат үстемдік құрған қоғамда білім беру жүйесі инновациялық экономиканың негізгі бөлігі болып табылады. Қатаң талаптары қалыптасып келе жатқан инновациялық экономика қай салада болса да, бүгінгі  кәсіпкердің (маманның) құзыреттілігін, яғни өз саласы бойынша ой-пікірінің қалыптасуын, кәсібилігін, өмірдің өзгермелі жағдайына бейімділігін, оған сай өз білімін пайдалану ғана емес, оны қажеттілікке қарай толықтырып отыруды талап етеді (5).
          Қазіргі кезде, педагогикалық іс-әрекет бағдары инновациялық бағытта сапалы білім беріп оқытуды  талап ететіні барлығымызға түсінікті. Қазақстан Республикасында білім беруді дамытудың заңнамалық – тұжырымдамалық негіздері, әсіресе, елімізде 2011-2020 жылдарға білім беруді дамытудың тұжырымдамасы, жалпы білім беретін мектептерде тұрған көкейтесті міндеттердің қатарына пәндік емес дидактикалық техниканың  құзыреттілік деңгейін жүзеге асыруда  жобалап білім берудің өзекті мәселесін  басты назарға қояды (1). 
«Құзыреттілік– оқушылардың іс-әрекетінің жаңа технология жолдарынан  көрінетін білім нәтижесінің деңгейі, ал құзырет дегеніміз алға қойылған мақсаттарға жету үшін жоба құру арқылы оқушының білім беру жүйесіне деген әлеуметтік тапсырысты құрайтын жеке және қоғам талаптарын қанағаттандыру мақсатында табысты іс-әрекетке дайындығы» - деген ұғым көптеген ғалымдардың зерттеулерінде орын алуда.   
Заман талабы болашақ кәсіпкерлердің құзыреттілік сапаларын қоғамның жаңа құрылымына сәйкес белгілеп отыр. Негізгі педагог-оқытушылардың   мақсаты, физика пәнін оқыту барысында оқушылар бойында құзырлықты (компетенцияны) қалыптастыру болып табылады, яғни: 
- құзыреттілік – алған білімін өмірінде  пайдалана білу қабілеті; 
- болашақ таңдайтын кәсібіне (мамандығына) қатысты қабілеттер мен шеберліктерін сапалы деңгейде меңгере білу; әлеуметтік даму деңгейіне сәйкес келетін және қоршаған ортаның әсер ету факторларына төтеп бере алатын жеке тұлғаның интегративті қасиеттер жиынтығы, кез-келген аймақта білімдар, хабардар болу болып табылады  (3).
«Кәсіби құзыреттілік» ұғымын мақсатты түрде енгізу ең алдымен мазмұнының кеңдігімен, интегративті сипаттамасымен қамтылады және «кәсіби бағдар», «біліктілік», «кәсіби қабілеттер» сияқты ұғымдарды біріктіреді. Егер кәсіби құзыреттілік деп еңбек нәтижелілігін анықтайтын білім мен іскерліктің жиынтығы, ал педагогикалық әдебиеттердің анықтамасынан көретініміз, кәсіби құзыреттілікті ең алдымен коммуникативтік, ақпараттық, реттеу және интелектуалды құзыреттіліктердің бірлігі ретінде де қарастырылып жатыр (4).
Бүгінгі педагогика ғылымындағы жаңа көзқарас бойынша оқушыларға білім негіздерін беруді,  түйінді және пәндік құзыреттіліктерді қалыптастыру арқылы өзін-өзі дамытуына, қоршаған шынайылықты түйсінуге, өзінің даралығын сезінуге, негізгі оқу және айналасындағы адамдармен өзара әрекеттесу дағдыларын игеруге, өзінің оқу іс-әрекетін ой елегінен өткізуге жағдай жасауды мақсат етуге қатты назар аударылуда. 
Бұл жайлы Б.Тұрғынбаева «…өзінің практикалық әрекеті арқылы алған білімдерін өз өмірлік мәселелерін шешуде қолдана алуын – құзырлылықтар деп атаймыз»(2) деп анықтаса, Ш.Таубаева: «Құзыреттілік–ол тұлғаның оқыту мен әлеуметтену үдерістері  барысында меңгерген білім мен тәжірибеге негізделген,  оның жалпы қабілеті мен іс-әрекетке даярлығы ретінде айқындалатын, тұлғаның кіріктірілген қасиеті» - дейді (2). 
         Елбасы Н.Ә. Назарбаев өзінің өткен жылғы Жолдауында алдағы он жылдың міндеттерін саралап көрсетіп, соның ішінде осы заманғы білім беру мен кәсіптік қайта даярлауға, жаңа технологияларды, идеялар мен көзқарастарды пайдалануға қатысты ойларын айтқан. 
         Кәсіби құзыреттілік деп педагогтың жеке басының сапалары мен оның психологиялық-педагогикалық және теориялық білімінің, кәсіби біліктілігі мен дағдысының, тәжірибесінің бір арнада тоғысуы деуге болады. Болашақ кәсіпкер - педагог өз ісінің шебері, жақсы педагог болу үшін кәсіпкерлігіне қажетті қабілеттерді және жалпы әлемдік мәдениетті, өз елінің мәдениетін, қарым-қатынас мәдениетін, тіл мәдениетін игеріп, интеграциялық үрдістерді меңгеріп, әлемдік білім кеңістігінің өресінен шыға алуға талпынуы керек (6).
           Кәсіби құзыреттілік коммуникативті, ақпаратты, регулятивті және интелектуалды – педагогикалық құзыреттілік ретінде қарастырылады. Педагог  қызметінің аса бір ерекшелігі – екі түрлі объектімен, яғни оқу материалы және оқушылармен жұмыс жүргізуінде. «Физика мұғалімінің кәсіби шеберлігінің негізі» түсінігін физикалық білімдердің, іскерліктер мен дағдылардың және физикалық мәдениетінің деңгейлері, физикадан сапалы білім алуға  оқыту әдістемесін меңгеру және оны оқытуда оқушылар қабілеттілігін дамытуға ықпал  ету, оқыту үдерісінде  тәрбиелей білу. Студенттердің кәсіпкер-педагог  болып қалыптасуына зор ықпал ету жағдайын біз мына кесте түрінде беріп отырмыз: 

                         1 – сурет. Кәсіпкер-педагогтың  қалыптасу моделі

         Педагог әр баланы қайталанбайтын жеке тұлға деп оған сеніммен мейіріммен қараса онда оқу – тәрбие үдерісі жақсы жүреді. Келешектің адамын қалыптастыру ол мұғалімнің оқушыға сенуі, оқушының мұғалімді сүюі – ізгілендіру идеясы. Қазіргі сапалы оқытуда оқушыны жан-жақты, алдымен ақыл-ойды дамытуға бағытталады. Өзекті мәселелерде теориялық білімді меңгеруде, есептерді шығаруы оқушылардың ойлау іс-әрекетімен, зерттеушілік машықтары дамытылады. Сол себепті студенттер арасында түрлі сайыстар, өзекті мәселелерге сай есептерді шығарудың әртүрлі жолдарын құрастыру мәселелері қазіргі кезде сапалы оқыту үдерістерінде қатты назар аударылуда  (5).
Педагогтың  кәсіби құзырлылығы, оның өзіне деген сенімділігінен, кәсіби іс-әрекетте өзін-өзі көрсетуінен басталады. 
Педагог кәсіпкердің  құзыреттіліктерін қалыптастырудың  деңгейлерін: 
1.Пәндiк - мамандық іс-әрекетіне байланысты қойылатын проблемаларды шешу қабiлеттiлiгi.
2.Аналитикалық бақылау - пәндiк iс-әрекеттерiн талдау мен бақылау проблемаларын шешу қабiлеттiлiгi.
3.Ұйымдастырушылық – оқушылардың өзiндiк iс-әрекеттерiн ұйымдастыруға бағытталған өзекті мәселелерді шешу қабiлеттiлiгi.
         4. Коммуникативтiк - «Педагог-Оқушы», «Оқушы-Оқушы», «Педагог – Ата-ана» және т.б. жүйелердегi коммуникативтiк қарым-қатынасты өзекті мәселелерді  шешу қабiлетi.
 5. Бейiмделген - қазiргi жағдайдың өзгерiстерi мен талаптарына сәйкес өзекті мәселелерді  шешу қабiлеттiлiгi.
6. Ынталық психологиялық – психологиялық, жекетұлғалық, жекетұлғалар арасындағы өзара қарама-қайшылықты шешу проблемаларының қабiлеттiлiгi.
7. Жобалық – мектептi, педагог және оқушыны дамыту жобаларын шешу қабiлеттiлiгi.
 8. Ғылыми-iзденiстiк – мектептiң, педагогтың  және оқушының даму нәтижелерiн зерттеудi ұйымдастыру және оны өткiзу проблемаларын шешу қабiлеттiлiгi, деп бөлуге болады.
 Ғалымдар жоғары оқу орнын бітірушілердің құзыреттіліктерінің құрылысын жалпы кәсіби құзыреттілік, арнайы кәсіби құзыреттілік деп бөліп саралайды. Сонымен бірге құзыреттіліктікке студенттің ғылыми-зерттеушілік, басқарушы-ұйымдастырушылық қабілеттері мен кәсіби және педагогикалық іс-әрекеті, жеке кәсіпкерлік жоба жасауы, бәсекелестік жобалауға қатысу қабілеттері жатады. 
Болашақ кәсіпкер - педагогты терең әдіснамалық және теориялық тұрғыда даярлау қай кезде де күн тәртібінен түспек емес. Олай болса, республика жоғары оқу орындарының алдында жан-жақты дамыған, саяси сауатты, терең теориялық біліммен қаруланған, адамдармен қарым-қатынас мәдениетін меңгерген болашақ кәсіпкер-педагог дайындау міндеті тұр.  Міне осылайша, қазіргі уақытта білім беруді дамытудың негізгі мәні – оқушылардың кәсіби іс - әрекеттерінің негізінде кәсіби құзыреттілігін қалыптастыруға негізделген (1). 

